Briff ymgynghoriaeth

Tegwch yn ein rhaglen
 'Ailadeiladu Meddyliau ar ôl Strôc' 


1. Trosolwg

Mae'r Gymdeithas Strôc a Mind Cymru yn gweithio mewn partneriaeth i ddatblygu a darparu cymorth iechyd meddwl i Oroeswyr Strôc.  Rydym hanner ffordd drwy’r broses dylunio a datblygu, ac rydym yn dymuno recriwtio ymgynghoriaeth a all ein helpu i wella ein cynlluniau, fel y gallwn deimlo’n hyderus y bydd ein cynnig cymorth iechyd meddwl yn y dyfodol yn golygu y bydd yn cyrraedd ac yn helpu pobl o gymunedau a ddynodir o ran hil.

2. Strôc a iechyd meddwl 

Mae tua 7,400 o bobl yn cael strôc bob blwyddyn yng Nghymru ac ar hyn o bryd mae dros 70,000 o oroeswyr strôc yn byw yma.  Mae pobl o dras Du a De Asiaidd mewn mwy o berygl o gael strôc ac yn fwy tebygol o gael strôc pan yn iau.  Mae pobl ddu ddwywaith yn fwy tebygol o gael strôc na phobl wyn. 
Mae ein hymchwil yn dangos nad yw goroeswyr strôc yn cael y cymorth iechyd meddwl sydd ei angen arnynt ar ôl cael strôc.  Er enghraifft, yn 2018, cynhaliodd y Gymdeithas Strôc arolwg o brofiadau iechyd meddwl pobl yn dilyn eu strôc a chanfod: 
· Roedd 52% o bobl yn profi iselder/hwyliau isel  
· Roedd 47% yn profi gorbryder 
· Dywedodd 43% fod eu hwyliau'n amrywio  
· Roedd 16% wedi profi pyliau o banig 
· Roedd 12% wedi meddwl am hunanladdiad. 
Fodd bynnag, canfu’r arolwg hefyd mai dim ond 3% o oroeswyr strôc ag anghenion cymorth emosiynol a gafodd y cymorth yr oedd ei angen arnynt, ar yr adeg yr oedd ei angen arnynt.  

3. Ailadeiladu Meddyliau ar ôl Strôc

O ystyried y bwlch mewn cymorth iechyd meddwl a nodwyd uchod, mae’r Gymdeithas Strôc a Mind Cymru wedi cytuno ar raglen bartneriaeth sy’n ceisio sicrhau bod goroeswyr strôc a’u gofalwyr a’u teuluoedd yng Nghymru yn cael y cymorth iechyd meddwl sydd ei angen arnynt ar ôl cael strôc, gan eu galluogi i ailadeiladu eu bywydau.
I gyflawni hyn, rydym wedi creu rhaglen a fydd yn dylunio, profi a lledaenu’r cymorth iechyd meddwl sydd ar gael i Oroeswyr Strôc a’u hanwyliaid.  Teitl gweithredol y rhaglen hon yw 'Ailadeiladu Meddyliau ar ôl Strôc.'
Rydym eisoes wedi cwblhau Cam 1 y rhaglen, y cam dylunio gwasanaeth, ac mae adroddiad sy'n disgrifio'r gwaith hwn wedi'i atodi yn y deunyddiau ategol.  
Yn ystod y cyfnod hwn fe wnaethom ddefnyddio dull 'dylunio o'r ymylon' a oedd yn anelu at ymgorffori safbwyntiau ac anghenion grwpiau ymylol neu heb gynrychiolaeth ddigonol yn y broses ddylunio.  Roeddem yn gobeithio y byddai defnyddio'r dull hwn yn ein harwain at greu dyluniad gwasanaeth mwy cynhwysol, teg a hygyrch.  Cawsom rai llwyddiannau nodedig, er enghraifft ymgymerodd 12 o Oroeswyr Strôc â phrofiadau amrywiol â rôl arweiniol yn y broses o ddylunio'r gwasanaeth.  Fodd bynnag, er gwaethaf ymdrechion ymgysylltu amrywiol, dim ond  1 Goroeswr Strôc o dras Du a De Asiaidd a gawsom i gymryd rhan yn y broses ddylunio.  O ganlyniad, nid ydym yn teimlo’n hyderus ar hyn o bryd bod ein cysyniadau arfaethedig wedi’u profi gyda safbwyntiau pobl o’r grŵp hwn a'u bod wedi dylanwadu arnynt, a hoffem unioni hyn.
Rydym bellach yng Ngham 2 o'r rhaglen ac mae hwn yn canolbwyntio ar droi cysyniadau dylunio'r gwasanaeth yn rhaglen strwythuredig a chais am gyllid.  Rydym am ddefnyddio cymorth ymgynghoriaeth i'n helpu i sicrhau bod cam nesaf ein gwaith yn fwy cynhwysol.

4. Tegwch a therminoleg 

Mae Mind Cymru a’r Gymdeithas Strôc wedi ymrwymo i degwch ac rydym yn mynd i’r afael â’r gwaith hwn gan ddefnyddio safbwyntiau a therminoleg wahanol ond ategol.
Mae'r Gymdeithas Strôc yn aml yn defnyddio'r term 'pobl o dras Du neu Dde Asiaidd', gan mai dyma'r categori a ddefnyddir amlaf mewn ymchwil strôc.  Mae'r grŵp hwn yn berthnasol am y rhesymau a nodir uchod, hy mae pobl o'r grŵp hwn yn fwy tebygol o fod wedi cael strôc, ac mae’r  strôc honno yn fwy tebygol o fod wedi digwydd pan yn iau.  
Mae Mind Cymru yn tueddu i ddefnyddio'r term 'cymunedau a ddynodir o ran hil' ac rydym wedi ymrwymo i wrth-hiliaeth ac am gydnabod bod pobl yn cael eu categoreiddio yn ôl hil oherwydd systemau a arweinir gan bobl wyn mewn cymdeithas, ac efallai y byddant yn profi triniaeth wahanol o ganlyniad.   Fodd bynnag, rydym yn deall y gall unrhyw derm ymbarél fod yn broblematig, ac rydym yn croesawu partïon â diddordeb i rannu eu dewis o ran iaith.
Yn y pen draw, mae’r ddau sefydliad am flaenoriaethu tegwch, a gwneud yn siŵr bod ein datrysiadau yn gwasanaethu pobl o’r cymunedau hyn.

5. Gofynion yr ymgynghoriaeth

Rydym am recriwtio sefydliad neu ymgynghoriaeth sy'n cael ei redeg gan bobl o dras Du a/neu Dde Asiaidd ac ar eu cyfer, i weithredu fel ymgynghorwyr ar gyfer Cam 2 y rhaglen.  Rydym am i’r ymgynghorydd:
· Adolygu'n feirniadol y prosesau a'r strategaethau a fabwysiadwyd yng Ngham 1
· Cynnig cyngor arfer gorau ac argymhellion ar sut mae angen i ni lunio ein cynllun rhaglen Cam 2 i sicrhau ein bod yn cyrraedd ac yn cynnig cymorth effeithiol a chynhwysol i'r rhai o gymunedau a ddynodir o ran hil.  Disgwyliwn i hyn gwmpasu sut y mae angen i ni lunio pob agwedd ar y rhaglen, gan gynnwys yr atebion cymorth sy'n cael eu datblygu, ein marchnata ac ymgysylltu, y ffordd yr ydym yn llywodraethu'r rhaglen, ein dull gwerthuso a'n cynlluniau cyffredinol.  
· Cynnig argymhellion ehangach ar ein prosesau ar gyfer sefydlu cynlluniau rhaglenni ar gyfer y dyfodol mewn ffordd sy'n sicrhau eu bod yn cael eu llywio gan arbenigedd gwrth-hiliol a chynhwysol.
Rydym yn chwilio am ymgynghorwyr sydd â phrofiad sylweddol o waith tebyg yn helpu'r llywodraeth, y GIG neu wasanaethau elusennol i ddylunio gwasanaethau cynhwysol.  

6. Dull

Byddem yn croesawu partïon â diddordeb i awgrymu sut y byddent yn mynd i’r afael â’r gwaith hwn, ac i ddeall sut y caiff y dull arfaethedig ei lywio gan brofiadau o waith tebyg. 
Rydym yn arbennig o awyddus i glywed am unrhyw gyfleoedd a welir i gynnal gweithgareddau cynnwys/casglu mewnwelediad gyda phobl o gymunedau a ddynodir o ran hil i lywio unrhyw argymhellion terfynol a gyflwynir.

7. Meini prawf ar gyfer llwyddiant

Ystyrir bod y gwaith hwn yn llwyddiannus os, o ganlyniad i ddefnyddio argymhellion a wnaed i lunio cynllun rhaglen Cam 2: 
· Mae cyllidwyr yn cydnabod bod ein gweithgareddau yn rhaglen y cynllun yn cynrychioli arfer gorau o ran cynnwys / ymgysylltu â phobl o gymunedau a ddynodir o ran hil. 
· Mae ein datrysiadau cymorth yn cyrraedd ac yn cael eu defnyddio gan oroeswyr strôc o dras Du a De Asiaidd, a chymunedau eraill a ddynodir o ran hil. 
· Mae ein datrysiadau cymorth yn effeithiol ac yn cynnig profiad cynhwysol i bobl o dras Du a De Asiaidd, a chymunedau eraill a ddynodir o ran hil. 
· Rydym wedi cynhyrchu dysgu trosglwyddadwy am y ffordd orau o ymgorffori dulliau tegwch yn ein rhaglenni, yn unol â’n hymrwymiadau strategol parhaus.

8. I'w gyflawni

Yr hyn i'w gyflawni o safbwynt y contract yw:
· Adroddiad cyffredinol yn amlinellu'r gwaith a wnaed, y canfyddiadau a'r argymhellion. 
· Allbynnau gweledol / clywedol o unrhyw waith cynnwys a wneir - ffotograffau, fideos, clipiau llais ac ati - gyda chydsyniad priodol yn ei le i alluogi ei ddefnyddio mewn cyfathrebiadau yn y dyfodol. 
· Cyflwyniad terfynol i Grŵp Llywio'r Rhaglen.

9. Rheoli'r contract

Bydd ymgynghorwyr yn adrodd i’r Grŵp Llywio Ailadeiladu Bywydau ar ôl Strôc, sy’n cynnwys cynrychiolwyr o’r Gymdeithas Strôc, Mind Cymru a phobl â phrofiad byw.   Bydd dau aelod o'r Grŵp Llywio yn gweithredu fel cysylltiadau penodol ar gyfer gweithgareddau o ddydd i ddydd, un o bob sefydliad.  Bydd y contract ar gyfer y gwaith yn cael ei gyhoeddi gan y Gymdeithas Strôc.

10. Deunyddiau ategol

Mae’r dogfennau canlynol yn rhoi cyd-destun a chefndir i’r gwaith:
· Ailadeiladu Meddyliau ar ôl Strôc - Adroddiad Terfynol Cam 1 
· Pecyn Cymorth Gwrth-Hiliaeth Mind 
· Datrys Anghydraddoldebau mewn Strôc Y Gymdeithas Strôc  – need to check this document can be shared
· Different Strokes https://differentstrokes.co.uk/

11. Amserlenni

Rydym yn rhagweld y bydd hwn yn ddarn o waith cyfnod penodol fydd yn cymryd oddeutu tri mis i'w gwblhau.  Yn ddelfrydol, hoffem weld y gwaith wedi'i gwblhau erbyn canol mis Tachwedd 2024 ond rydym yn agored i glywed gan bobl sydd â rhesymau cryf dros fod angen cymryd mwy o amser.
12. Cyllideb

Mae gennym gyllideb o tua £15,000 – 20,000 ar gyfer y gwaith hwn (gan gynnwys TAW) a byddwn yn dyfarnu ar sail cost sefydlog felly nodwch yr holl gostau yn eich cynnig gan gynnwys unrhyw dreuliau ac ati. Os ydych chi’n teimlo na allwn gyflawni ein hamcanion ymchwil a’n canlyniadau o fewn y gyllideb, mae croeso i chi ddarparu dau opsiwn cost – un o fewn y gyllideb (gan nodi lle efallai na fyddwch yn gallu cyflawni yn erbyn amcanion), ac un sy’n bodloni’r holl amcanion. 

13. Y Broses ymgeisio

Ceisiadau yn agor 		28 Mehefin 2024
Dyddiad cau ar gyfer ceisiadau 	18 Gorffennaf 2024 (5pm)
Llunio rhestr fer			19 Gorffennaf 2024
Cyfweliadau			29 Gorffennaf i 1 Awst 2024
Cynnig penodiad 		2 Awst 2024 

Nid oes ffurflen benodol i wneud cais arni.  Gallwch ddefnyddio unrhyw fformat a ddewiswch.  

Cyflwynwch eich ceisiadau wedi'u cwblhau i:
Nicola Whitson	n.whitson@mind.org.uk

Ar gyfer ymholiadau cyn ymgeisio, cysylltwch â:
Katie Chappelle	Katie.Chappelle@stroke.org.uk

